
	గీ.	
అని కుళీరంబుతో బక మపుడు పలుక, నచటిమీనంబు లన్నియు నాలకించి

యోబకంబ మ మ్మిందఱ నుద్ధరింపఁ, గలిగితివి నేఁటియాపద గడపవలయు.

	వ.	
అనినం గొక్కెర యొక్కింతప్రొద్దు చింతించి మీకు నేఁ జేయందగినకార్యం బెద్ది

యనిన నామత్స్యంబు లిట్లనియె.

	క.	
ఇంకనిజలములు గలిగిన, నింకొక్క యగాథసరసి నిడినఁ జాలున్

సంకోచింపక మము నీ, యంకిలి వాపుటకు నీవ యర్హుఁడ వెందున్.

అనిన నాబకం బిట్లనియె జాలరుల వారింప నశక్తుండఁ గాని మిమ్ము నొక్కొక్కరినె

గ్రక్కున ముక్కునం గబళించుకొని పోయి మీకు ననుకూలం బైనతావునఁ గ్రమ

క్రమంబున నందఱను బెట్టి వచ్చెద ననిన నవి సమ్మతించుటయు నాబకంబు.

	ఉ.	
ముక్కున నొక్కటిం గఱచి మొక్కల మేమియు లేక పాఱి తా

నొక్క శిలాతలంబుపయినుండి రయంబున మెక్కి వచ్చి వే

ఱొక్కటిఁ గొంచుఁ బోయి యదియుం దిని క్రమ్మఱఁ బాఱుతెంచి తా

నక్కఱ దీఱ మత్స్యముల నన్నిటిఁ జంపెను గాంక్ష మీఱఁగన్.

	వ.	
ఇట్లు క్రమక్రమంబునం గతిపయదినంబులు నాసరోవరంబునం గలమత్స్యంబుల నెల్ల

భక్షించి మఱియుం దనివి చనక మత్స్యంబుల వెదకుచున్న బకంబుం గనుంగొని కర్క

టకం బొక్కటి కదియం జనుదెంచి యిట్లనియె.

	క.	
ఇమ్మడువుమీనములతో నిమ్ములఁ గూడాడి పెరిఁగి యిన్నాళ్ళును బ్రే

మమ్మున నుండితి నొంటిగఁ, గ్రమ్మరలే నింక నన్నుఁ గొనిపోవఁగదే.

	క.	
నావుడుఁ గుళీరమాంసం, బే వెనుకను నమలి యెఱుఁగ నిది నేఁ డొసఁగెన్

దైవంబె యనుచు దానిని, వేవేగం గఱచి పట్టి విహగం బెలమిన్.

	క.	
మును మత్స్యంబుల భక్షించినయెడకుం గొంచుఁ బోయి శిలపైఁ దా వా

లిన మత్స్యమాంసమేదో, ఘనగంధం ఔఱిఁగి యెండ్రి కడుఁ జకితంబై.

	వ.	
ఇద్దురాత్ముండు కపటోపాయంబున మీనంబుల నెల్ల నిచ్చోట వధియించెనని యెఱింగి

తనలో నిట్లని వితర్కించె.

	క.	
సాహసము లేనివానికి, నూహింపఁగ బ్రతుకు గలదె యొకట ధరిత్రిం

బాహువిజృంభితశత్రు, వ్యూహంబులఁ జంపుఁ జచ్చు నొండె ఘనుఁ డిలన్.

	వ.	
అని మఱియుం గుళీరంబు దనమనంబున.

	ఉ.	
ఏలొకొ యుద్ధభూమి నొకయించుక నిల్చి జయంబుఁ గైకొనన్

జాలుట లేక పాఱుదురు చావు శరీరము దాఁచఁ దప్పునే

		 ఈ పేజీలో చివరి మార్పు 1 మార్చి 2023న 20:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

